
Инсонпарвар ҳуқуқий демократик давлат барпо этиш ва адолатли очиқ фуқаролик жамиятини 

шакллантиришни ўзининг Конституциявий мақсади деб билган Ўзбекистон  мустақилликнинг илк 

кунлариданоқ юртбошимиз раҳбарлигида мазмун-моҳиятига кўра мутлақо янги кўринишдаги таълим-тарбия 

тизимини яратишга киришиб, уни давлат сиёсати даражасига кўтарди. Бу бежиз эмас, албатта. Зеро 

Конституциявий мақсадни амалга ошириш, халқ ва давлатни миллий тараққиётнинг тамоман янги  сифат 

босқичига олиб чиқишнинг энг ишончли ва кафолатли йўли, билим ва тафаккурдир. 

Шу боис ёшларнинг таълим олишини кафолатловчи ҳуқуқий асос яратилди. 

Ўзбекистон Республикаси Конституциясининг 41-моддасида “Ҳар ким билим олиш ҳуқуқига эга. 

Бепул умумий таълим олиш давлат томонидан кафолатланади. Мактаб ишлари давлат назоратидадир” деган 

сўзлар билан ифода этилган. Комусимизнинг 43-моддасида “Давлат фуқароларнинг Конституция ва 

қонунларда мустаҳкамланган ҳуқуқлари ва эркинликларини таъминлайди”, 37-моддасида “Эркин касб 

танлаш” ҳуқуқига эга. Ҳар бир шахсга “илмий ва техникавий ижод эркинлиги, маданият ютуқларидан 

фойдаланиш ҳуқуқи кафолатланади. Давлат жамиятнинг маданий, илмий ва техникавий ривожланишига 

ғамхўрлик қилади” [1,42-модда] дейилганлиги давлатимизнинг нафақат инсонпарварлигини, балки 

таълимнинг бош ҳомийси эканлигини ҳам ёрқин кўрсатиб турибди. 

1997 йилнинг 29 августида Ўзбекистон Республикасининг “Таълим тўғрисида”ги ва Кадрлар 

Тайёрлаш Миллий дастури тўғрисидаги қонунларнинг қабул қилиниши [2], Миллий кадрлар тайёрлашнинг 

замонавий шаклини жорий этишнинг ҳуқуқий асосларини янада такомиллаштиришга кенг имконият яратди. 

Қонунда таъкидланганидек, таълим-тарбиянинг инсонпарвар, демократик характерда эканлиги, 

таълимнинг узлуксизлиги ва изчиллиги, умумий ўрта, шунингдек, ўрта махсус, касб-ҳунар таълими 

йўналишида ўқишни танлашнинг ихтиёрийлиги, таълим стандартлари доирасида билим олишнинг барчага 

очиқлиги, таълим тизимида давлат ва жамоат бошқарувини уйғунлаштириш каби қоидаларнинг муҳрлаб 

қўйилганлиги унинг давлатимиз ижтимоий тараққиёти соҳасида устувор деб эълон қилинганлигини яққол 

кўрсатиб турибди. 

Жинси, тили, ирқи, миллати, ёши,эътиқоди, ижтимоий келиб чиқиши, хизмат тури, яшаш жойи, 

ҳаттоки, Ўзбекистон Республикаси ҳудудида қанча вақтдан буён яшаётганлигидан қатъий назар ҳар кимга 

билим олишда тенг ҳуқуқ кафолатланиши, бошқа давлатлар фуқароларининг Ўзбекистон республикасида 

халқаро шартномаларга мувофиқ билим олиш ҳуқуқига эга эканлиги, шунингдек, юртимизда яшаётган 

фуқаролиги бўлмаган шахслар билим олишда  Ўзбекистон Республикаси фуқаролари билан тенг 

ҳуқуқлилиги Қонунда акс этганлиги унинг инсонпарвар ва демократик хусусиятга эга эканлигидан далолат 

беради. 

Қонуннинг 4-моддасига биноан билим олиш ҳуқуқи давлат ва нодавлат таълим муассасаларини 

ривожлантириш, ишлаб чиқаришдан ажралган ва ажралмаган ҳолда таълим олишни ташкил этиш, таълим ва 

кадрлар тайёрлаш давлат дастурларига биноан бепул ўқитиш, таълим муассасаларида шартнома асосида 

тўлов эвазига касб-ҳунар ўргатиш, барча турдаги таълим муассасаларининг битирувчилари кейинги 

босқичдаги ўқув юртларига киришда тенг ҳуқуқларга эга бўлиши белгилаб қўйилганлиги фикримизнинг 

далилидир. 

Ўзбекистон Республикасининг “Таълим тўғрисида”ги Қонуни ҳамда Кадрлар Тайёрлаш Миллий 

Дастурининг ҳаётга изчил тадбиқ этилиши туфайли умумтаълим мактаблари, академик лицей ва касб-ҳунар 

коллежлари, олий ўқув юртларининг нафақат қиёфаси кўркамлашди, балки улардаги шарт-шароит, моддий-

техник база мустаҳкамланиб, таълим сифати жаҳон андозалари даражасига кўтарилди. 9+3 схемаси бўйича 

12 йиллик умумий мажбурий бепул таълимнинг жорий этилиши ёшларнинг чуқур билим эгаллаши, 

қизиқиши, имконияти ва салоҳиятидан тўлиқ фойдаланган ҳолда келажакда муносиб касб танлаш, шу 

орқали жамиятда ўз ўрнини топишда муҳим омил бўлиб хизмат қилаётир. 

Ўзбекистон Республикаси Президентининг 2004 йил 19 февралда қабул қилинган “2004-2009 

йилларда Мактаб таълимини ривожлантириш дастурини тайёрлаш чора-тадбирлари тўғрисида”ги 

фармойишига асосан барча умумтаълим мактаблари тўлиқ инвентаризациядан ўтказилди. Ва шу асосда 

таълим шакли ва мазмунини тубдан яхшилашга қаратилган Ўзбекистон Республикаси Президентининг 2004 

йил 21 майда “2004-2009 йилларда Мактаб таълимини ривожлантириш Давлат умуммиллий дастури 

тўғрисида”ги Фармони ҳамда Вазирлар Маҳкамасининг 2004 йил 9 июлдаги 2004-2009 йилларда Мактаб 

таълимини ривожлантириш Давлат умуммиллий дастурини амалга ошириш тўғрисида”ги қарори қабул 

қилинди. 

Мактаб таълимини ривожлантириш Давлат умуммиллий дастурининг ижроси доирасида 2004-2009 

йилларда республика бўйича 1,4трлн сўмлик маблағ сарфланиб, 3 млн ўринга эга бўлган 8501та умумтаълим 

мактабларида турли даражадаги қурилиш-тиклаш ишлари амалга оширилди [3]. 

Давлат дастури доирасида тасдиқланган барча вазифалар ўз вақтида ва ортиғи билан бажарилган 

бўлсада, мамлакатимизда умумтаълим мактабларининг қурилиши ва  ободонлаштирилиши билан боғлиқ 

ишлар мунтазам давом эттирилмоқда.жами 1 трлн 538,о млрд сўмга етказилди. 

Таълим мазмунини бевосита ўзида акс эттирадиган ўқув дарсликларига юртбошимиз томонидан 

белгилаб берилган “Дарсликларда миллат фикрининг, миллат тафаккури ва миллат мафкурасининг энг 

илғор намуналари акс этиши керак” деган ғоядан келиб чиқиб, Вазирлар Маҳкамасининг “2005-2009 

йилларда умумтаълим мактаблари учун дарсликлар ва ўқув методик қўлланмалар нашр этиш дастури 

тўғрисида”ги қарори қабул қилиниб, дарсликларнинг янги авлодини яратиш, уларни нашр этиш ва 

ўқувчиларга етказишнинг тизимли механизми яратилиб, ижроси таъминланиши натижасида мактаб 

ўқувчиларининг дарсликлар билан таъминланиш даражасида кескин ўзгаришлар амалга оширилди. 

Таъкидлаш ўринлики, 1991 йилда мактаб ўқувчиларининг дарсликлар билан таъминланиши 55,4 фоизни 

ташкил этган ҳолда, бу кўрсаткич 2012 йилга келиб 99,4 фоизга етди. Фақатгина ўтган 2004-2012 йиллар 

давомида жами 163,5 миллион нусха дарсликлар чоп этилиб, ижара тизими орқали ўқувчиларга етказиб 

бериш, ўз навбавтида кам таъминланган оилалар фарзандлари учун эса муайян қисм дарсликларни давлат 

ҳисобидан бепул ажратиш тизими жорий этилди. Биринчи синф ўқувчилари учун эса ҳар йили 12 хил ўқув 

қуроллари билан бирга барча дарсликлар Президент совғаси сифатида тақдим этиб келинмоқда [3]. 

Бугунги кунда деярли барча ўрта махсус таълим муассасалари Ziyonet ахборот таълим тармоғига 

уланган. Республика Ўрта махсус, касб-ҳунар таълими маркази билан унинг худудий бошқармалари 

ўртасида электрон партал алоқа тизими йўлга қўйилган. Академик лицей ва коллежларни оптик толали 

алоқа тизимига улаш ишлари изчил давом эттирилмоқда. 

Таълим масканларида ўқувчи ёшларга 117,6 минг нафар педагог-кадр билим ва касб-ҳунар 

ўргатмоқда. 

Европа таълим фонди билан ҳамкорликда изчил амалга оширилаётган миллий ва халқаро меҳнат 

бозори талаблари асосида касб маҳоратга эга кичик мутахассисларни тайёрлашга йўналтирилган “Миллий 

малакавий талабларни ишлаб чиқиш” лойиҳаси ана шундай эзгу мақсадларга хизмат қилмоқда. 

Бугунги кунда мамлакатимизда 1 минг 554 ўрта махсус, касб-ҳунар таълими муассасаси мавжуд. 

Шундан 143 таси академик лицей, 1минг 411 таси касб-хунар коллежидир. Мазкур таълим муассасаларида 

жами 1 миллион 639 минг нафардан зиёд ўқувчи таълим олмоқда. 2013 йилда ўрта махсус таълим 

муассасаларига 533 минг нафардан ортиқ йигит-қиз қабул қилинди. 

Иқтидорли ёшларни аниқлаш ва ҳар томонлама қўллаб-қувватлашга катта эътибор қаратилмоқда. 

2013 йилда академик лицей ва касб-хунар коллежларининг 12 нафар ўқувчиси Зулфия номидаги Давлат 

мукофотига сазовор бўлди. Умуман 2000-2013 йилларда академик лицей ва касб-ҳунар коллежларининг 67 

нафар ўқувчи қизлари ушбу нуфузли мукофотни қўлга киритдилар. 

Президентимиз раҳнамолигида ёшларимизга билдирилаётган юксак эътибор ва ғамхўрликка жавобан 

ўқувчиларимиз дунё миқёсидаги турли кўрик-танлов ва халқаро фан олимпиадаларида улкан ютуқларни 

қўлга киритмоқда. Жумладан, 2013 йил апрел ойида Тошкент шаҳрида ўтказилган 47-халқаро Менделеев 

олимпмадаси 2 олтин, 5 кумуш, 8 бронза медални қўлга киритдилар. Мустақиллик йилларида Ўзбекистон 

жамоаси таркибида халқаро фан олимпиадаларида жами 253 нафар ўқувчи қатнашиб, 21 олтин, 51 кумуш, 

90 бронза медалга сазовор бўлдилар. 

Мамлакатимиздаги ўн битта олимпия захиралар коллежларида спорт мутахассисларини тайёрлаш 

жаҳон стандартларига мос спорт иншоотлари базасида амалга оширилмоқда. 

Ўрта махсус, касб-ҳунар таълими тизимида ўтказилаётган “Баркамол авлод” спорт мусобақаларида 

қатнашган ўқувчи ёшлар мамлакатимиз, қитъа ва жаҳон чемпинатларида фаол иштирок этиб, фахрли 

ўринларни эгалламоқда. 1998-2013 йиллар давомида ўрта махсус, касб-ҳунар таълими муассасаларининг 833 

нафар ўқувчиси нуфузли халқаро турнирлар совриндори бўлди [4]. 

Мустақилликнинг дастлабки йилларидан мамлакатимизда Олий таълимнинг таркибий тузилишини 

такомиллаштиришга алоҳида эътибор қаратилди. Тошкент политехника институти базасида Тошкент давлат 

техника университети, Тошкент халқ хўжалиги институти базасида Тошкент давлат иқтисодиёт 

университети ва Тошкент молия институти ташкил этилди. 

1992 йилда вилоятлардаги аксарият педагогика институтлари давлат университетларига 

айлантирилиб, уларнинг моддий-техник базаси мустаҳкамланди. Жаҳон иқтисодиёти ва дипломатия ҳамда 

Тошкент ислом университетлари, Солиқ  академияси, Камолиддин Беҳзод номидаги Миллий рассомлик ва 

дизайн институти, Миллий рақс ва Хореография Олий мактаби, Навоий давлат кончилик институти каби 

бутунлай янги Олий таълим даргоҳлари ташкил топди. Самарқанд кооперация институти Самарқанд 

иқтисодиёт ва сервис институтига, Тошкент алоқа институти, Тошкент  ахборот технологиялари 

университетига айлантирилди. 

Давлатимиз рахбарининг 2000 йил 28 январдаги фармонига биноан Тошкент давлат университетига 

Ўзбекистон Миллий университети мақоми берилди. 

2005 йили пойтаҳтимиздаги иккита тиббиёт институти негизида Тошкент тиббиёт академияси ташкил 

этдили. 2013 йилда Тошкент давлат юридик институти базасида Тошкент давлат юридик университети 

барпо этилди [5]. 

Таълим олишнинг яна бир муҳим жиҳати республикамиз таълим тизимида ўқувчиларнинг нафақат 

кенг билим ва профессионал кўникмаларини эгаллаши, айни пайтда чет мамлакатлардаги тенгдошлари 

билан мулоқот қилиш, бугунги дунёда рўй бераётган барча воқеа-ҳодисалар, янгилик ва ўзгаришлардан 

атрофлича хабардор бўлиш, жаҳондаги улкан интеллектуал бойликни эгаллашнинг энг муҳим шарти 

ҳисобланган хорижий тилларни ҳам чуқур ўрганишлари учун катта аҳамият берилмоқда. Шу ўринда 

мамлакатимизда таълим соҳасида жаҳоннинг нуфузли олий ўқув юртлари билан ҳамкорликда дунё таълим 

стандартларига жавоб берадиган олий таълим муассасалари-Вестминстер университети, Турин политехника 

университети, Сингапур менежментни ривожлантириш институти, Москва Давлат университети, Плеханов 

номидаги Россия иқтисодиёт университети, Губкин номидаги Россия нефть ва газ университети, Инха 

университетининг филиаллари ташкил этилганлигини алоҳида таъкидлаш лозим [6]. 

Олий таълим тизимида ҳам кенг миқёсли ўзгаришлар амалга оширилди. Бугунги кунда у бакалавриат 

ва магистратурадан иборат икки босқичли тизимни ўз ичига олади. 

Ҳозирда мамлакатимизда 60 олий таълим муассасаси, 11та ҳудудий филиаллари ва 7 та хорижий 

етакчи олий ўқув юртларининг филиаллари фаолият кўрсатмоқда [7]. 

Юртбошимиз Ислом Каримовнинг “Юксак маънавият-енгилмас куч” номли асарида таъкидлаганидек, 

“Истиқлол даврида барпо этилган, барча шарт-шароитларга эга бўлган академик лицейлар ва касб-ҳунар 

коллежлари, Олий ўқув юртларида таҳсил олаётган, замонавий касб-ҳунар ва илм-маърифат сирларини 

ўрганаётган, ҳозирданоқ икки, уч тилда бемалол гаплаша оладиган минг-минглаб ўқувчилар, катта ҳаётга 

кириб келаётган, ўз истъедоди ва салоҳиятини ёрқин намоён этаётган ёш кадрларимиз мисолида ана шундай 

орзу-интилишларимиз бугуннинг ўзида ўз ҳосилини бераётганининг гувоҳи бўлмоқдамиз” [8]. 

Дунёнинг энг яхши бешта бизнес мактаби қаторига кирадиган “Инссад” халқаро бизнес мактабининг 

“Инновацияларнинг глобал индекси” маърузасига кўра, инновацион тараққиёт даражаси таҳлил қилинган 

141 мамлакат орасида Ўзбекистон инсон капиталини ривожлантириш бўйича 35-ўринни эгаллаган. Таълим 

тизими сифат даражаси бўйича эса республикамиз иккинчи ўринни банд этган [9]. 

Бу бежиз эмас. Зотан, мустақил Ўзбекистон болалари янгидан қурилган ёки капитал таъмирланиш ва 

замонавий асбоб-ускуналар билан жиҳозланган мактабларда, академик лицей, касб-ҳунар коллежлари ва 

Олий ўқув юртларида таҳсил олишмоқда. Етук халқаро ташкилотлар экспертларининг фикрича бундай 

шарт-шароитларни ривожланган мамлакатлар таълим муассасаларида ҳам учратиш мушкул. 

Ўзбекистонда таълим соҳасини ривожлантириш ислоҳ этишга йўналтирилаётган йиллик харажатлар 

ялпи ички маҳсулотнинг 10-12 фоизини ташкил этаётгани ва бу тизимнинг Давлат бюджети 

харажатларидаги улуши 35 фоиздан ортиқни ташкил этиши мазкур соҳага қаратилаётган улкан эътиборнинг 

яққол тасдиғи ҳисобланади [10]. 

2012 йил 16-17 февралда Тошкентда ўтказилган “Юксак билимли ва интеллектуал ривожланган 

авлодни тарбиялаш-мамлакатимизни барқарор тараққий эттириш ва модернизация қилишнинг энг муҳим 

шарти” мавзусидаги халқаро конференцияда 8 та нуфузли халқаро ташкилот ва 48 давлатдан 270 нафар 

иштирокчи қатнашди. Уларнинг барчаси кадрлар тайёрлаш миллий дастури, мактаб таълимини 

ривожлантириш умуммиллий дастури доирасида Республикамизда амалга оширилган ишлар билан яқиндан 

танишиб, мактабларда, академик лицей ва касб-ҳунар коллежларида, Олий ўқув юртларида бўлиб, 

Ўзбекистонда таълим соҳасида шаклланган самарали моделни юксак баҳоладилар, бу борада тўпланган 

тажрибаларни бошқа мамлакатлар учун намуна сифатида тавсия этиш мумкин деган хулосага келдилар.  

Мамлакатимизда ёшларнинг таълим олиши учун кенг имкониятлар яратиш, уларни ижтимоий 

муҳофаза қилишни янада кучайтириш мақсадида Вазирлар Маҳкамасининг 2001 йил 26 июлда Олий ўқув 

юртларида тўлов-контракт асосида ўқиш учун таълим кредитлари бериш тўғрисидаги қарори қабул 

қилинди. Ушбу ҳужжатга асосан “Олий ўқув юртларида тўлов-контракт асосида ўқиш учун таълим 

кредитлари бериш тўғрисидаги Низом” тасдиқланди. Унга кўра, республикамизда фаолият юритаётган 

барча тижорат банклари томонидан мамлакатимиз олий ўқув юртларида тўлов-контракт асосида 

ўқиётганларга таълим кредитлари ажратиш белгилаб қўйилди. 

Ушбу қарорнинг 3 бандида кўрсатилганидек, чин етимлар, Меҳрибонлик уйларида тарбияланганлар 

ҳамда болаликдан  I ва II гуруҳ ногиронларига фоизсиз таълим кредитлари берилади. Ижтимоий ҳимояга 

муҳтож оилалар фарзандлари эса кредит учун Марказий банкнинг амалдаги қайта молиялаш ставкасидан 

юқори бўлмаган фоизда ҳисобланган сумманинг фақат 50 фоизини тўлайди. Қолган 50 фоизи эса Бандликка 

кўмаклашиш ва аҳолини ижтимоий муҳофаза қилиш марказлари томонидан иш билан таъминлашга 

кўмаклашиш давлат жамғармаси маблағларидан тўланади. 

Ушбу кредитлар Олий таълим муассасасининг бакалавриатга қабул қилинган талабаларга 10 йил, 

магистратурага қабул қилинганларга 5 йил муддатга берилади [11]. 

Маълумки ушбу муддатларда олинган кредитларнинг қайтарилиши оила бюджетига катта таъсир 

кўрсатмайди ва талабанинг ўзи ўз даромади асосида кредитни қайтариш имкониятига эга бўлади. Шу билан 

бирга талаба муддатли ҳарбий хизматни ўтаётган даврда олинган таълим кредитларидан фойдалангани учун 

фоизлар ҳисобланмайди ва тўланмайди. Бу ҳам таълим кредитлари бўйича ёшларимиз учун яратилган 

имтиёз бўлиб, олинган кредитлар учун тўланадиган фоизлар суммасини камайтиришга қаратилган. 

Қолаверса, ёшларга ва уларнинг ота-оналарига янада енгилликлар яратиш мақсадида Ўзбекистон 

Республикаси Солиқ кодексининг 179-моддаси 31-банди иккинчи хатбошисига мувофиқ фуқароларнинг 

солиқ солинадиган иш хақи ва бошқа даромадларининг мамлакатимиздаги олий ўқув юртларида таълим 

олишга йўналтириладиган суммаларига даромад солиғи солинмайди. 

Ёшлар тарбияси-кенг қамровли иш. Жамиятнинг ҳар бир аъзоси замонавий билимларни чуқур англаш 

билан бирга, маънавий-аҳлоқий жиҳатдан етук, улуғ-аждодлар меросидан миллий ва умуминсоний 

қадриятлардан бахобар уларга оғишмай амал қиладиган, жамият олдидаги ўз масъулиятини тўғри тушунган, 

иродаси мустаҳкам, имони бақувват бўлиши керак. Бу фазилатлар бир-бирини тўлдириши, бири 

иккинчисига пойдевор бўлиши, яъни таълим ва тарбия жараёнлари бир-бирига ҳамоҳанглик касб этиши 

лозим. 

Ёшлар бугун мамлакат ижтимоий-сиёсий ҳаётида, бошқарувда илм-фан, саноат, иқтисодиёт, қишлоқ 

хўжалиги, маданият, санъат ва спорт соҳаларида етакчи мавқега эга бўлиб туришибди. 

Юртбошимиз таъкидлаганидек, “Дунёда “Ўзбек модели” деб тан олинган мамлакатимиз миллий 

тараққиёт стратегиясининг ажралмас қисми бўлган Қадрлар тайёрлаш миллий дастурини ўз вақтида қабул 

қилиб, амалга оширганимиз янги ҳаёт, янги жамият қуришда энг кучли, айтиш мумкинки, энг қудратли 

омил бўлиб, нафақат таълим соҳасини, балки одамларимизнинг дунёқарашини, бутун ҳаётимизни тубдан 

ўзгартириб юборгани ҳақида бугун ҳар қанча ғурурланиб, фахрланиб гапирсак арзийди, албатта”[12]. 

